
ЕСІЛ – НҰРА БАССЕЙНІ ҰЯЛЫ КӨЛДЕР ЖҮЙЕСІНДЕГІ
АҚҚАЙРАН БАЛЫҚТАРЫНЫҢ OPISTORCHIS FELINEUS
МЕТАЦЕРКАРИЯЛАРЫМЕН ИНВАЗИЯЛАНУ ДӘРЕЖЕСІ

Байболин Ж.Б.

Opisthorchis felineus, O.viverini және C.sinensis трематодтарымен
зақымданудың нәтижесінде пайда болатын тоғышарлық індеттер көптеген
Азия елдері үшін қауіпті эндемикалық ауру болып саналады. Опистархозға
шалдыққан жағдайда холангиокарциноманың пайда болу қаупін көбейтетін
өт жүйесінің ұзаққа созылатын зақымдануына әкеліп соғады. Аталған
тоғышарлық індеттерді түбегейлі жою мүмкіндігіне кең тараған табиғи
ошақтардың болуымен, шала піскен және нашар тұздалған өзен балықтарын
қолдану және санитарияның төмен дәрежелігі кедергі болады. Солтүстік
Америка және Батыс Европа елдерінің эндимикалық емес аймақтарда
аурудың пайда болғандығы жөнінде хабарлар бар. Ресей аймақтарында
аурудың пайда болуының негізі Opisthorchis felineus қоздырғышымен
байланысты. Описторхоздың негізгі ошақтары елдің азиялық аймақтарында
орналасқан. Эпидемиологиялық зерттеулер нәтижелеріне сүйенсек,  кейбір
Сібір аймақтарының жергілікті тұрғындарының 80-90% індетке
шалдыққанын көрсетеді.

Қазіргі уақытта описторхоз гельмиттерінің тасымалдаушылары болып
карп тұқымдастарына жататын  балықтар – аққайран, тарғақ балық, шабақ,
қарабалық, қызылқанат, сазан, сүген, балпанбалық, ақтабан, подуст, ақмарқа,
үкішабақ, сұлұталма, мөңке екені анықталды. Ешқашанда бұл гельмиттер
жыртқыш, албырт және бекіре балықтарында кездеспейді. Бұл паразиттер
теңіз балықтарында да болмайды.

Ертіс ошағынан басқа Қазақстанда соңғы 6 – 8 жылда бұрын белгілі
болмаған описторхоздың жаңа ошақтары ашылды. Оның ішінде ең ірісі –
Нұра ошағы, ол Нұра өзенінің аймағында Қарағанды суқоймасынан
Қорғалжын көл жүйелеріне дейін созылады. Бұл ауданда адамдардың балық
описторхтарымен зақымдалуының ең қауіптісі аққайран болып табылады.
Әсіресе онымен зақымдалуы өндірістегі барлық аққайрандар – описторхоз
гельмиттерінің тасымалдаушылары болып табылады.

Жоғарыда келтірілген мәліметтерге сүйене отырып, Есіл – Нұра бассейні
Ұялы көлдер жүйесіндегі карп тұқымдас аққайран балықтардың Opisthorchis
felineus метацекркарияларымен инвазиялану дәрежесін анықтау мақсат
болып табылады.



Зерттеу жұмыстары барысында Есіл – Нұра бассейні Ұялы көлдер
жүйесіндегі 6 көлдерден карп тұқымдас балықтардың аққайран балығы
зерттеуге алынды. Зерттеуге алынған аққайран балығын Opisthorchis felineus
метацекркарияларын анықтау үшін С. Сейфуллин атындағы Қазақ
агротехникалық университетіндегі «Ауылшаруашылық биотехнология
ғылыми зерттеу институтында» гельминтологиялық зерттеу жұмыстары
жүргізілді. Opisthorchis felineus метацекркарияларын анықтау үшін жалпы
452 дана аққайран балығы зерттелінді. Зерттеу жұмыстары компрессорлық
әдіс арқылы жүргізілді.

Зерттеу жұмыстарымыздың нәтижесінде Есіл – Нұра бассейні Ұялы
көлдер жүйесіндегі 6 көлдерден алынған аққайран балықтарының
Opisthorchis felineus метацекркарияларымен инвазиялану дәрежесі
анықталды.

Ұялы көлдер жүйесіндегі аққайран балықтарының описторхоз
метацеркарияларымен инвазиялану дәрежесі  Шолақ көлінде 19 %, Шалқар
көлінде 10 %, Қаражар көлінде  2 %-ды құрады, ал  Есей, Мортық және
Біртабан көлдерінің балықтарынан аталмыш гельминттің личникалары
табылмады (сурет).

Сурет. - Ұялы көлдер жүйесіндегі аққайран балықтарының описторхоз
метацеркарияларымен инвазиялану дәрежесі

Қорыта келгенде, Есіл – Нұра бассейні Ұялы көлдер жүйесіндегі
аққайран балықтарының описторхоз метацеркарияларымен инвазиялануы
Шолақ, Шалқар, Қаражар көлдерінде анықталды. Осыған орай, Ұялы көлдер
аймағында орналасқан елді мекендер тұрғынардарының денсаулығына қауіп
төндіретін  негізгі балықтың түрі – аққайран болып табылады.

